
“Mərkəzi Asiya ölkələrində və Türkiyədə pestisidlərin dövriyyəsinin idarə edilməsi və 

davamlı üzvi çirkləndiricilərə aid edilən pestisidlərin zərərsizləşdirilməsi” layihəsi 

(2019-2025) 

BMT-nin Ərzaq və Kənd Təsərrüfatı Təşkilatı (FAO) və Qlobal Ekologiya Fondu 

dəstəyi ilə həyata keçirilən layihə Azərbaycan, Türkiyə, Qazaxıstan, Qırğızıstan və 

Tacikistanın iştirakı ilə istifadəyə yararsız pestisid ehtiyatlarının və pestisidlərlə çirklənmiş 

sahələrin təhlükəsiz şəkildə idarə olunması, davamlı üzvi çirkləndiricilərin (DÜÇ) ətraf mühitə 

sızmasının azaldılması və pestisidlərin dövriyyəsinə nəzarət sistemlərinin gücləndirilməsini 

hədəfləyir. 

Layihənin məqsədi istifadəyə yararsız pestisid ehtiyatları və çirklənmiş sahələrdən 

DÜÇ-lərin ətraf mühitə ötürülməsini minimuma endirmək, pestisidlərin dövriyyəsinin bütün 

mərhələlərində təhlükəsiz idarəetmə üçün hüquqi, institusional və texniki potensialı 

gücləndirmək. 

Əsas fəaliyyətlər və görülən işlər 

 Pestisidlərin qeydiyyatı, markalanması, təhlükəsiz saxlanması və dövriyyəsinin 

idarə olunması üzrə milli sistemlərin təkmilləşdirilməsi istiqamətində Türkiyəyə 

təlim səfərləri və regional bilik mübadiləsi təşkil olundu. 

 Layihəyə cəlb edilmiş türkiyəli və digər beynəlxalq ekspertlər pestisidlərin idarə 

edilməsi üzrə mövcud mexanizmləri təhlil etdi, Azərbaycan praktikasının 

uyğunlaşdırılması üçün təkliflər hazırladı. 

 “Holcim” Qaradağ sement zavodunda DÜÇ pestisid tullantılarının təhlükəsiz 

utilizasiya imkanları texniki baxımdan qiymətləndirildi və müvafiq hesabat 

aidiyyəti dövlət qurumlarına təqdim edildi. 

 “Cəngi” pestisid poliqonunda saxlanılan böyük həcmli köhnəlmiş (DÜÇ 

kateqoriyasına aid) pestisid ehtiyatları beynəlxalq standartlara uyğun yenidən 

qablaşdırıldı; zərərsizləşdirilmə prosesinə hazırlıq görülüb. 

 Pestisidlərlə çirklənmiş ərazilərin idarə edilməsi və bərpası üçün hollandiyalı 

ekspert tərəfindən nəzəri-praktiki təlimlər keçirildi; Ucar rayonu və “Cəngi” 

poliqonu üzrə yerüstü və dron müşahidələri, torpaq-su nümunələrinin analizi 

aparıldı. 

 Orqanik Məktəb Bağları pilotu üzrə müəllim heyəti üçün təlimlər təşkil edildi, 

kimyəvi pestisidlərin alternativlərinə çıxış təşviq olundu. 

 Pestisid konteynerlərinin geri toplama/idarəetmə sistemi üzrə işçi qrup yaradıldı 

və fəaliyyət planı müzakirə edildi. 

 Rotterdam Konvensiyasına qoşulma üzrə milli profil hazırlandı; regional 

seminarlar və ölkədaxili məsləhətləşmələr keçirildi. 

 Bakıda pestisidlərin dövriyyəsinin idarə olunması və köhnəlmiş pestisidlərin 

zərərsizləşdirilməsi üzrə beynəlxalq seminar təşkil edilərək region ölkələri üçün 

ilkin yol xəritələri işlənib. 

 



Nəticələr və əhəmiyyəti 

Layihə istifadəyə yararsız və yüksək riskli pestisidlərin çevik inventarlaşdırılması, 

təhlükəsiz qablaşdırılması və mümkün utilizasiyası üçün institusional koordinasiyanı 

gücləndirib; ətraf mühitə və ictimai sağlamlığa risklərin azalmasına yönəlik əməli addımlar 

atılıb. Milli qeydiyyat və dövriyyə mexanizmlərinin modernləşdirilməsi, pestisidlərin 

məsuliyyətli istifadəsi, həmçinin Zərərvericilərlə Kompleks Mübarizə və pestisid 

alternativlərinin təşviqi kənd təsərrüfatında daha dayanıqlı yanaşmalar üçün zəmin yaradır. 

Regional əməkdaşlıq və beynəlxalq standartlara uyğun təlimatlar gələcək normativ-hüquqi 

islahatlar, təhlükəsiz utilizasiya həlləri və çirklənmiş sahələrin bərpası üzrə qərarların elmi 

əsaslarla verilməsinə xidmət edir. 

 


